
Ад аўтараў

Змест і структура дапаможніка абумоўлены характарам матэрыялу і тымі 
метадычнымі задачамі, якія стаяць перад настаўнікамі беларускай мовы  
ў 9 класе.

У дапаможніку змешчаны практыкаванні да ўсіх тэм раздзела «Сінтаксіс 
складанага сказа». Асаблівая ўвага надаецца аналізу структуры і вызначэнню 
семантыкі сінтаксічных канструкцый. З гэтай мэтай пададзены разнастайныя 
заданні на супастаўленне простых і складаных сказаў розных тыпаў, перабудо-
ву сказаў, пабудову сінанімічных варыянтаў.

Работа над складаным сказам будзе садзейнічаць засваенню тэарэтычнага 
матэрыялу, фарміраванню пунктуацыйных і стылістычных навыкаў, удаскана-
ленню вуснага і пісьмовага маўлення вучняў.

У заданнях па тэме «Складаназалежныя сказы: будова, значэнне, ужыван-
не» ўлічана спецыфіка асобных відаў даданых частак. Многія заданні накіра-
ваны на вызначэнне пазіцыі і сінтаксічнай ролі злучальных слоў, тых адценняў 
значэння, якія надаюць сказам сінанімічныя злучнікі. Шырока выкарыстаны 
заданні на супастаўленне сінтаксічных канструкцый, у якіх розныя тыпы да-
даных частак звязаны з галоўнай пры дапамозе адных і тых жа злучнікаў і злу-
чальных слоў.

У час аналізу складаных сказаў неабходна даваць характарыстыку іх част-
кам, якія з’яўляюцца рознымі тыпамі аднасастаўных, поўных і няпоўных ска-
заў, сказаў з аднароднымі і адасобленымі членамі, звароткамі і пабочнымі сло-
вамі. Тым самым будзе замацоўвацца матэрыял па сінтаксісе простага сказа, 
удасканальвацца пунктуацыйная пісьменнасць.

Заданні па стылістыцы дапамогуць вучням засвоіць функцыянальныя сты-
лі маўлення, асноўныя рысы кожнага стылю і ўласцівыя ім моўныя сродкі: лек-
січныя, марфалагічныя, сінтаксічныя. Стылістычная работа патрабуе вызна-
чэння, затым раскрыцця асноўных стылявых рыс і, нарэшце, характарыстыкі 
моўных сродкаў.

У адпаведнасці з праграмай прадугледжаны заданні на выпрацоўку ўмен-
няў чляніць тэкст на часткі — ССЦ (складанае сінтаксічнае цэлае), вызначаць 
абзацы, спосабы і сродкі сувязі сказаў у частках.

Практыкаванні разлічаны на дыферэнцыраваную работу з вучнямі. Для 
тых, хто лепш падрыхтаваны, змешчаны больш складаныя заданні. Яны пазна-
чаны зорачкай (*).

Па тэме «Сінтаксічныя канструкцыі з чужой мовай: будова, значэнне, 
ужыванне» ёсць заданні на няўласна-простую мову, з якой вучні часта су- 
стракаюцца ў сваёй маўленчай практыцы. Гэтыя заданні пазначаны дзвюма 
зорачкамі (**).

У большасці выпадкаў настаўнік можа выбарачна карыстацца тым ці  
іншым матэрыялам, але ёсць практыкаванні, выконваць якія трэба ў той  
паслядоўнасці, у якой яны размешчаны. Так, перш чым прыступіць да напі-
сання рэцэнзіі, рэпартажу або выканання практыкаванняў па тэме «Няўласна-
простая мова», неабходна пазнаёміць вучняў з адпаведнымі тэкстамі, выканаць 
заданні да іх.

Распрацаваны асобныя раздзелы на паўтарэнне ў пачатку і ў канцы наву-
чальнага года.

У практыкаваннях прапануюцца дадатковыя заданні па найбольш цяжкіх 
пытаннях фанетыкі, граматыкі, складу слова і словаўтварэння, лексікі і фразе-
алогіі, арфаграфіі і пунктуацыі.

Падабраны звязныя тэксты для пераказаў і дыктантаў. Тэксты насычаны 
сінтаксічнымі канструкцыямі, авалоданне якімі прадугледжана праграмай.

